
Sardiyon ka mausam tha. Makhsusiyat ki Id
ke bais Baitul-muqaddas aur logon ke ghar be-
shumar charaghon se chamak-damak rahe the.
» Yih kis gism ki id thi?
Tagriban do sau sal pahle ek pardesi
badshah ne Baitul-muqaddas ki qurbangah
par but lagakar us ki be-hurmati ki thi. Yih
dekhkar Yahudiyon ne us par fath pakar
qurbangah ko nae sire se makhsus kiya tha.
Yih 1d isi makhsusiyat ki khushi men manai
jati thi. Ham dekhenge ki is id ka Isa Masih
se gahra talluq hai.
Id ke dauran Isa Masih Baitul-mugaddas men
aya. Jab wuh wahan ke ek baramde men tahal
raha tha to log use gherkar kahne lage, “Ap
hamen kab tak uljhan men rakhenge? Agar

ap Masih hain to hamen saf saf bata den.” Isa
Masih ne jawab men kya kaha? Pahli bat,
Meri Najat Qabul Karo

» Kya Isa Masih ne apne kam aur kalam se sabit
nahin kiya tha ki wuh al-Masih hai?
Zarur.

» To yih log kyon chahte the ki wuh saf saf bata de
ki main Masth hun?
Jo kuchh Isa Masih ne kiya tha wuh un ke
nazdik nakafitha. Un ke khyal men al-Masih
Romi dushman ka jua torkar Yahudi qaum
ko azad karega. Wuh ek duniyawi hakim
chahte the, islie un ki ankhen Isa Masih ke
asli kirdar ke lie band rahin. Wuh mante to
the ki ane wala Masih shafa dega aur dusre
mojize karega. Lekin wuh is bat ke lie andhe
the ki Isa Masih ke ane ka awwal magsad kya
tha.

» Awwal magsad kya tha?

Awwal magsad yih tha ki insan ko najat de—
gunahon se najat.

» Yih kyon us ke ane ka awwal magsad tha?
Apne gunahon ki wajah se ham pak Khuda
ke huzur manzur nahin ho sakte. Islie zaruri
hai ki ham gunahon se azad ho jaen. Aj bhi
aksar log Isa Masih ke mojize pasand karte
hain. Lekin kam hi us ka awwal maqsad
gabul karte hain. Kam hi apne gunahon se
azad hokar Khuda ke huzur manzur ho jate
hain. Isi lie Isa Masih ne jawab diya,

Main tum ko bata chuka han, lekin

tum ko yaqin nahin aya. Jo kam

main apne Bap ke nam se karta han

wuh mere gawah hain. Lekin tum

iman nahin rakhte kyonki tum meri

bheren nahin ho. (Yahanna 10:25-27)

» Jo iman na lde kya wuh Isa Masih ki bheren the?
Nahin.
» Is se ham iman ke bare men kya sikhte hain?

Iman achchhe charwahe ke sath rishta hai—
bher ka rishta jis ki ankhen hamesha apne
aqa ki taraf lagi hui hain. Shagird wuh hai
jo us ki awaz sunkar us ke pichhe chalta hai.
Sab ne us ka kalam aur us ke kam dekh liya
tha. Lekin sab Iman na lae. Jo iman na lae
un ka achchhe charwahe se rishta paida na
hua. Unhin ko Isa Masih ne kaha ki meri
najat qabul karo. Lekin unhon ne inkar kiya.
Dusri bat,
Meri Hifazat Qabul Karo

Us ne farmaya,

Mer1 bheren meri awaz sunti hain.

Main unhen jantd hun aur wuh

mere pichhe chalti hain. Main

unhen abadi zindagi deta hun, islie

wuh kabhi halak nahin hongi. Koi

unhen mere hath se chhin na lega.

(Yahanna 10:27-28)

Yahan Isa Masth kaun-si taswir istemal kartd

hai?

Charwahe aur bheron ki taswir. Wuh

achchha charwaha hai.

Us ki bheren kaun hain?

Us par iman lane wale.

Yih bheren kya karti hain?

e Wuh us ki awaz sunti hain.

e Wuh us ke pichhe chalti hain.

Charwaha kya karta hai?

e Wuh unhen janta hai.

e Wuh unhen abadi zindagi deta hai.

Abadi zindagt ka kya natija nikalta hai?

e Us ki bheren kabhi halak nahin hongi.

e Koi unhen us ke hath se chhin nalega. Us
ki bheren us ke hath men hain. Islie wuh
mahfiz hain.

Isa Masih ki najat pane se hamen abadi hifazat

milti hai. Tisri bat,

Khuda Bap ki Garanti Qabul Karo
Jab Isa Masih hamara charwaha hai to hamen
najat aur hifazat milti hai. Lekin ham kis tarah
yaqin rakh sakte hain ki yih hifazat pakki hai?
Ab Isa Masih is sawal ka jawab deta hai,
Kyonki mere Bap ne unhen mere
supurd kiya hai aur wuhi sab se bara

hai. Koiunhen Bap ke hath se chhin
nahin saktd. Main aur Bap ek hain.

(Yohanna 10:29-30)

» Kaun hamari hifazat ki garanti deta hai?
Khuda Bap. Usi ne bheren apne Farzand ke
supurd ki hain.

» Us ki garanti kyon thos hai?

Islie ki wuh sab se bara hai.

» Lekin Khuda Bap kyon bheron ki garanti deta
hai?

Islie ki Isa Masih aur Bap ek hain. Yon un ka
ek hiirada aur ek hi kam hai. Yih sunkar log
patthar uthane lage taki use sangsar karen.

» Wuh Isd Masih ko kyon qatl karnd chdhte the?
Isa Masih ne bhi yahi sawal puchha,

Mainne tumhen Bap ki taraf
se kai ilahi nishan dikhae hain.
Tum mujhe in men se kis nishan
ki wajah se sangsar kar rahe ho?
(Yahanna 10:32)

» Ilahi nishan se kya murad hai?
Isa Masih ke mojize ilahi nishan the, kyonki
yih zahir karte the ki Isa Masih ko Khuda Bap
se bheja gaya hai. Anginat mojize hue the jo
sirf Khuda ki taraf se ho sakte the. Yahi zahir
karte the ki wuh aur Bap ek hain. Ki jo bhi
wuh kar raha hai wuh Khuda Bap ki taraf se
hai.

» Us ke mukhalifon ne kya jawab diya?
Unhon ne jawab diya ki tum ne kufr baka
hai. Tum jo sirfinsan ho Allah hone ka dawa
karte ho. Yih ek sanjida ilzam tha islie lazim

hai ki ham us par ghaur karen jo Isa Masih

kahna chahta tha.

» Khuda Bap aur Isa Masih kis tarah ek hain?

e Isa Masih kahna chahta hai ki irade aur
kam men ham ek hain. Main Khuda Bap
ki marzi ke alawa aur kuchh nahin karta.
Is ka matlab yih nahin hai ki main Khuda
Bap hun. Ham farq hain aur ek bhi hain.
Wuh Khuda Bap hai aur main Farzand hun.
Usine mujhe duniya men bheja taki insan
ko najat dun.

e Isa Masih na sirfinsan hai. Wuh Khuda ka
Farzand hai jis ne insan banane ka rasta
ikhtiyar kiya taki hamen najat de. Yon
wuh Khuda ka Farzand bhi hai aur insan
bhi. Insan ki haisiyat se us ne hamari
saza bardasht ki taki hamare gunah mit
jaen. Farzand ki haisiyat se wuh ji utha
aur asman par utha liya gaya. Yon jo bhi

us ki awaz sune wuh us ke pichhe chalkar
ek din ji uthega.
Yahibat hamen najat ki tasalli deti hai. Hamare
nek kam hamen yih tasalli nahin dila sakte ki
ham jannat men dakhil ho jaenge. Khuda Bap
hiis ki garanti hai. Wuh farmata hai ki najat ka
jo kam mainne apne Farzand ke wasile se kiya
wuh pakka hai. Main hi us ki garanti deta hun.
Isa Masih ke mukhalif us ke mojize qabul kar
sakte the. Lekin wuh yih gabul nahin kar sakte
the ki aise mojize sirf Khuda ka Farzand kar
sakta hai. Aj tak bahut-se log yih bat qabul
nahin kar sakte.
» Kya ap yih qabil kar sakte hain?
Us ki awaz suno. Khuda Bap ki garanti qabul
karo. Chauthi bat,

Allah ke Farzand ko Qabul Karo
Phir bhi Isa Masih ne mukhalifon ke zahnon ko

kholne ki koshish ki. Us ne farmaya,

Kya yih tumhari shariat men nahin
likha hai ki Allah ne farmaya, ‘Tum
Khuda ho’? Unhen ‘Khuda’ kaha
gaya jin tak Allah ka yih paigham
pahunchaya gaya. Aur ham jante
hain ki kalam-e-muqaddas ko
manstkh nahin kiya ja sakta. To
phir tum kufr bakne ki bat kyon
karte ho jab main kahtad hun ki
main Allah ka Farzand han?
(YOhanna 10:34-36)

» Yih kaun-sa hawala hai jis kd zikr Isa Masih ne
kiya?
Yahan us ne ek zabur ka zikr kiya. Wahan
likha hai,

Be-shak mainne kaha, “Tum Khuda

ho, sab Allah Ta’ala ke farzand

ho. Lekin tum fani insan ki tarah

mar jaoge, tum digar hukmranon ki

tarah gir jaoge.” (Zabur 82:6)

» Iszabur ka kya matlab hai?

Shariat ke Yahudi ustad muttafiq the ki
Khuda ne yih bat Israili jamat se farmai thi.

Israiliyon ko kis tarah kaha ja sakta tha ki tum
Allah ke farzand ho?

Un par shariat nazil hui thiisilie wuh Khuda
jaise yani us ke farzand the. Shariat ne
unhen yih rob aur waqar dila diya tha. Lekin
apni na-farmani ki wajah se Yahudi yih rob
aur waqar kho baithe the. Islie zabur kahta
hai ki tum fani insan ki tarah mar jaoge.

Isa Masth yahan kyd kahna chahtd hai?

Jab shariat nazil hui to tumhen itna rob mila
ki Allah Ta’ala ke farzand kaha gaya. Lekin
tum is layq na rahe. Isi lie main duniya men
aya. Zaruri tha ki Khuda ka Farzand nazil
ho jae taki tum achchhe charwahe ki bheren
ban jao. Lazim tha ki Khuda ka Farzand
nazil ho jae taki tum Khuda ke khandan men
shamil ho jao. Panchwin bat,

Sachchi Qurbangah Qabul Karo
Isa Masih ki baten hamesha bari gahraiyon
men le jati hain. Ab us ne farmaya,
Akhir Bap ne khud mujhe makhsus
karke duniya men bheja hai.
(YOhanna 10:36)

» Is ke pichhe kya khyal hai?
Makhsusiyat ki Id thi. Us par yih yad kiya
jata tha ki be-hurmati ke bad qurbangah ko
nae sire se makhsus kiya gaya tha. Ab Isa
Masih ne farmaya ki mujhe hi makhsus kiya
gaya hai. Jis qurbangah ki makhsusiyat tum
mana rahe ho wuh ab be-mani hai.

» Kyon?
Qurbangah wuh intazam tha jis se insan ka
Khuda se mel-milap ho jata tha. Usi par log
apni qurbaniyan pesh karte the taki Allah
Ta’ala un ke gunah maf kare. Lekin Baitul-
muqaddas ki qurbangah haqiqat ka bas saya
tha. Saya asl kam nahin kar sakta. Wuh sirf

asl ki taraf ishara karta hai. Kisi admi ka
saya us admi ka kam nahin kar sakta. Saye
ko dekhkar shayad hi ham admi ki shakl
ka andaza laga saken. Na yih saya sans le
sakta hai na hath-panw hila sakta hai. Ab
Isa Masih men saye ka asl a gaya tha. Wuh
sachchi qurbangah hai. Use makhstus karke
duniya men bhej diya gaya tha taki us ki
qurbani Khuda se haqiqi mel-milap paida
kare.
» Kya log yih sunkar khush hue?

Nahin. Yih sunkar unhon ne use pakarne ki
koshish ki. Lekin wuh un ke hath se nikal
gaya. Ek akhiri bat,

Kya Ap ko Yih Najat Mili Hai?
Yarushalam men rahna mushkil ho gaya tha
islie Isa Masih apne shagirdon ke sath Dariya-
e-Yardan ke par us jagah chala gaya jahan
Yahya Nabi shurit men baptisma diya karta tha.
Wahan bahut-se log us par iman lae.

» Log kyon us par iman lae?
Unhon ne kaha,
Yahya ne kabhi koi ilahi nishan
na dikhaya, lekin jo kuchh us ne
is ke bare men bayan kiya, wuh
bilkul sahi nikla. (Yahanna 10:41)

Yih log pahle Allah ke paighambar Yahya par
iman lae the, aur ab unhon ne dekha ki har
ek bat jo Yahya ne Isd Masih ke bare men
farmai thi sahi nikli hai.

» In men aur Isa Masih ke mukhalifornn men kyd
farq tha?
Kafi der se yih log pahchan chuke the ki
Allah, Yahya Nabi ke wasile se bat kar raha
hai. Ab unhon ne yahi bat Isa Masih men
pai. Unhon ne us ki najat aur hifazat qabual ki.
Wubh jante the ki yih najat pakki hai kyonki
Khuda Bap is ki garanti deta hai.
Dusron ne Isa Masih ki najat gabul na Ki.
Wuh us ki awaz nahin sun sakte the, aur us

ki bheren na bane. Na sirf yih balki wuh us

ke sakht mukhalif ban gae.
Ab sawal yih hai: Kya apne najat pai hai? Kya
ap achchhe charwahe ke pichhe chalkar apne
ap ko mahfuz samajhte hain? Kya ap ko pura
yaqin hai ki Khuda Bap is najat ki garanti deta
hai? Kya apne us ke Farzand ki qurbani qabul
ki hai?

Injil, Yabhanna 10:22-42
Sardiyon ka mausam tha aur Isa Baitul-
mugaddas ki makhsusiyat ki Id banam
Hanuka ke dauran Yarushalam men tha.
Wuh Baitul-muqaddas ke us baramde men
phir raha tha jis k& nam Suleman ka
baramda tha. Yahudi use gherkar kahne
lage, “Ap hamen kab tak uljhan men
rakhenge? Agar ap Masih hain to hamen saf
saf bata den.”

Isa ne jawab diya, “Main tum ko bata chuka
hun, lekin tum ko yaqin nahin aya. Jo kam
main apne Bap ke nam se karta hun wuh
mere gawah hain. Lekin tum iman nahin
rakhte kyonki tum meri bheren nahin ho.
Meri bheren meri awaz sunti hain. Main
unhen janta hun aur wuh mere pichhe
chalti hain. Main unhen abadi zindagi deta
hun, islie wuh kabhi halak nahin hongi.
Koi unhen mere hath se chhin na lega,
kyonki mere Bap ne unhen mere supurd
kiya hai aur wuhi sab se bara hai. Koi
unhen Bap ke hath se chhin nahin sakta.
Main aur Bap ek hain.”

Yih sunkar Yahudi dubara patthar uthane
lage taki Isa ko sangsar karen. Us ne un se
kaha, “Mainne tumhen Bap ki taraf se kai
ilahi nishan dikhae hain. Tum mujhe in
men se kis nishan ki wajah se sangsar kar
rahe ho?”

Yahudiyon ne jawab diya, “Ham tum ko kisi
achchhe kam ki wajah se sangsar nahin kar
rahe balki kufr bakne ki wajah se. Tum jo
sirf insan ho Allah hone ka dawa karte ho.”
Isa ne kaha, “Kya yih tumhari shariat men
nahin likha hai ki Allah ne farmaya, ‘Tum
Khuda ho’? Unhen ‘Khuda&’ kaha gaya jin
tak Allah ka yih paigham pahunchaya gaya.
Aur ham jante hain ki kalam-e-muqaddas
ko mansukh nahin kiya ja sakta. To phir
tum kufr bakne ki bat kyon karte ho jab
main kahta hun ki main Allah ka Farzand
huan? Akhir Bap ne khud mujhe makhsus
karke duniya men bheja hai. Agar main
apne Bap ke kam na karun to meri bat na
mano. Lekin agar us ke kam karun to be-
shak meri bat na mano, lekin kam-az-kam
un kamon ki gawahi to mano. Phir tum jan
loge aur samajh jaoge ki Bap mujh men hai
aur main Bap men hun.”

Ek bar phir unhon ne use giriftar karne ki
koshish ki, lekin wuh un ke hath se nikal
gaya.

Phir Isa dubara Dariya-e-Yardan ke par us
jagah chala gaya jahan Yahya shurt men
baptisma diya karta tha. Wahan wuh
kuchh der thahra. Bahut-se log us ke pas
ate rahe. Unhon ne kaha, “Yahya ne kabhi
koi ilahi nishan na dikhaya, lekin jo kuchh
us ne is ke bare men bayan kiya, wuh bilkul
sahi nikla.” Aur wahan bahut-se log Isa par
iman lae.

